Հիմնավորում

Ոստիկանության մասին» օրենքում լրացում կատարելու մասին օրենքի և հարակից օրենքների նախագծերի ընդունման անհետաձգելիության վերաբերյալ

Ոստիկանության մասին» օրենքում լրացում կատարելու մասին օրենքի և հարակից օրենքների նախագծերը մշակվել են հետևյալ նպատակներով՝
1)	վերջին տարիներին իրավախախտումների կանխարգելման, հասարակական անվտանգության ապահովման և արտակարգ իրավիճակներին օպերատիվ արձագանքման գործընթացներում արձանագրվել են կառավարման և համակարգման մի շարք խնդիրներ, որոնք պայմանավորված են լիազոր մարմինների դերերի չկոորդինացված բաշխմամբ, տեղեկատվության ցրվածությամբ և օպերատիվ հաղորդակցության անբավարար համակարգերով։ Նշված խնդիրները հանգեցնում են արձագանքման ժամկետների երկարացման, որոշումների ուշացման և իրավիճակների կառավարելիության նվազման։ Նշված խնդիրները լուծելու նպատակով առաջարկվում է ձևավորել ճգնաժամային կառավարման միասնական համակարգ՝ դրա մաս կազմող օպերատիվ, տեղեկատվական, հոգեբանական, ուղղորդման (հետագայում նաև` առողջապահական) և արձագանքման ու աջակցության այլ անհրաժեշտ տարրերի մեկտեղմամբ՝ ապահովելով ճգնաժամային կառավարման ոլորտում պետական և տեղական ինքնակառավարման մարմինների համագործակցության որակի բարձրացումը, կառավարման և ներդաշնակեցման ավելի բարձր մակարդակի ապահովումը արդյունավետ և միասնական կառավարումը,
2)	Ներկայումս արտակարգ իրավիճակների արագ արձագանքման համար գործում են մի քանի առանձին հեռախոսահամարներ, ինչի արդյունքում քաղաքացիները հաճախ ստիպված են ինքնուրույն կողմնորոշվել՝ թե կոնկրետ իրավիճակի համար որ հեռախոսահամարով է անհրաժեշտ ահազանգել։ Սակայն ճգնաժամային իրավիճակներում պետությունը կրում է պարտավորություն ապահովել ահազանգերի արագ և արդյունավետ սպասարկումը։, քանի որ քաղաքացին կարող է չկարողանալ ճիշտ կողմնորոշվել՝ նկատի ունենալով իրավիճակի լրջությունը և անհրաժեշտ գործողությունները։ Ուստի անհրաժեշտ է ճգնաժամային իրավիճակների (իրավախախտումներ, արտակարգ իրավիճակներ, պատահարներ և այլն) վերաբերյալ ահազանգերի և դրանց արձագանքման՝ բնակչության համար առավել մատչելի և արդյունավետ համակարգի ձևավորում, արձագանքման ռեսուրսների առավել արդյունավետ օգտագործում, ինչի համար առաջարկվում է բոլոր ահազանգերի համար ստեղծել մեկ միասնական կառավարման կենտրոն՝ մեկ միասնական հեռախոսահամարով,

Ոստիկանության մասին» օրենքում լրացում կատարելու մասին օրենքի և հարակից օրենքների նախագծերով՝
1․ Առաջարկվում է ՀՀ ներքին գործերի նախարարության կառուցվածքում ստեղծել Օպերատիվ կառավարման գրասենյակ, որի հիմնական գործառույթները կհանդիսանան՝
1)	Հայաստանի Հանրապետությունում օպերատիվ իրավիճակի շուրջօրյա մշտադիտարկումը, ճգնաժամային իրավիճակների կառավարումը, այդ թվում՝ ճգնաժամային իրավիճակների վերաբերյալ հեռախոսազանգերի, այլ եղանակներով ստացվող տեղեկությունների ընդունումը, արձագանքման կազմակերպումը (այդ թվում՝ անհրաժեշտ խորհրդատվության տրամադրումը, ուղղորդումը, ըստ ենթակայության փոխանցումը, արձագանքման ուժերին անհրաժեշտ տեղեկությունների տրամադրումը),
2)	արտակարգ իրավիճակների առաջացման (դրա սպառնալիքի) դեպքում, ինչպես նաև բնակչության պաշտպանության և քաղաքացիական պաշտպանության միջոցառումների անցկացման ժամանակ ոստիկանության և փրկարար ծառայության ներգրավման, կառավարման մարմինների և բնակչության ազդարարման ու իրազեկման կազմակերպումը, հանրային միասնական հաղորդակցության ապահովումը, կենտրոնացված ազդարարման համակարգի գործունեության կազմակերպումը։
3)	ճգնաժամային իրավիճակների վերաբերյալ ստացված տեղեկատվության մասնագիտական վերլուծությունների իրականացումը, որոնք ճգնաժամային կառավարման համար կապահովեն անհրաժեշտ տեղեկատվական բազա և կօգտագործվեն հետագա կանխարգելիչ միջոցառումների արդյունավետ իրականացման համար և իրավախախտումները կամ պատահարները ծնող պայմանների ու պատճառների վերհանումը։ 
2․ Օպերատիվ կառավարման գրասենյակի ստեղծմամբ պայմանավորված՝ առաջարկվում է դադարեցնել Ոստիկանության օպերատիվ կառավարման և Փրկարար ծառայության ճգնաժամային կառավարման ազգային կենտրոնների գործունեությունը՝ դրանց տեխնիկական համակարգերն իրենց ամբողջ ծավալով փոխանցելով Օպերատիվ կառավարման գրասենյակին։
3․ Ոստիկանության և Փրկարար ծառայության ահազանգերի հեռախոսահամարների («1-02», «911», «1-01» (միացված է «911» հեռախոսահամարին) փոխարեն առաջարկվում է նախատեսել արտակարգ իրավիճակների կանչերի «112» հեռախոսահամարը, որի սպասարկումը կիրականացնի Օպերատիվ կառավարման գրասենյակը։ Նշված («1-02», «911», «1-01») հեռախոսահամարները կշարունակեն գործել, սակայն դրանցով ստացված զանգերը կվերահասցեագրվեն նոր հեռախոսահամարին։ «112» հեռախոսահամարը Եվրոպական միությունում առավել տարածված և բնակչության կողմից առավել ճանաչելի արտակարգ իրավիճակների կանչերի հեռախոսահամարն է, որի նախատեսումը ՀՀ-ԵՄ վիզաների ազատականացման գործընթացում գնահատվել է որպես դրական քայլ։
Հաշվի առնելով վերոգրյալը՝ ահազանգերին արձագանքման ժամանակի կրճատման (հատկապես՝ տարբեր ուժերի ներգրավում պահանջող ահազանգերին մեկ կենտրոնից արձագանքելու արդյունավետությունը հաշվի առնելով), արձագանքման արդյունավետության բարձրացման և մասնագիտական ուժերի օպտիմալացման նպատակով անհրաժեշտություն է առաջացել Ոստիկանության մասին» օրենքում լրացում կատարելու մասին օրենքի և հարակից օրենքների նախագծերը համարել անհետաձգելի։
